
                             Минең атайым  – Чечен һуғышы ветераны
   Һуғыш. Ҡот осҡос һүҙ. Кешеләрҙең бар булмышын, тормошҡа ҡарашын да хатта үҙгәртеүсе нимә. Ул, минеңсә, кешенең холҡон  яҡшы яҡҡа  йәки насарға әйләндерә алмай… Бәлкем,  кешеләрҙә булған ялғанлыҡты, икейөҙлөлөкте алып ташлап, уларҙың күңел  аҫылын ғына асыҡларға ярҙам итә. Һәм инде ысын һуғышты күргән егеттәр элеккегесә шаян, елбәҙәк була алмайҙар. Бер ҡасан да. Етдилек – уларҙың төп сифаты.Ун һигеҙҙә һуғышты күргән егеттәр...
    Чечен һуғышы һәм унда ҡатнашҡан кешеләр тураһында беҙ нимә генә беләбеҙ һуң? Бер нимә лә, тиерлек. Ә белергә тейешбеҙ, үткәнебеҙҙе оноторға ярамай, сөнки «үткәндәрҙән башҡа киләсәк юҡ». Һәм беҙ был хаҡта иҫләгәндә генә, беҙ был турала һөйләгәндә генә, хәтер ҙә йэшәйәсәк, тере булып ҡаласаҡ.. Тыуған илде беҙҙең өсөн  яҡлап сыҡҡан шул кешеләргә беҙ, һис шикһеҙ,рәхмәтле булырға тейешбеҙ.
   Ерҙә булған  ҡанҡойошло һуғыштарҙан һуң, кешелек аңға килеп, бөтә ҡоралды ҡайҙа ла булһа юҡҡа сығарып, тыныслыҡ һәм татыулыҡ урынлаштырырға  тейеш кеүек ине лә бит... Әммә улай булалмаған шул...

   Һәр көн, һәр минут тиерлек ерҙең ҡайһы ла булһа мөйөшөндә төрлө сәбәптәр менән ҡорал алыу, кешеләрҙе береһенән береһен айырыу, үлтереш... Иң ҡот осҡосо, әгәр һуғыш һинең илеңдә, ҡалаңда, ауылыңда булһа. Һинең  туғандарыңа ҡағылһа. Бөйөк Ватан һуғышы, Әфғанстан һуғышы, Чечен һуғышы… 

   Улар бөтәһе лә минең йөрәгем аша ла үтә, сөнки был ҡурҡыныс һүҙ минең ғаиләмде лә урап үтмәгән. Минең атайым  Сафиуллин Руслан Рәлиф улына   Чечен хәрби хәрәкәттәрендә ҡатнашырға  тура килгән.

   Атайымдың был һуғышта ҡатнашҡанын белгәнемә тиклем, Чечен республикаһында булған ваҡиғалар минең өсөн ниндәйҙер ераҡ, аңлайышһыҙ бер нимә булып тора ине.Атайымдың унда ҡатнашҡанын белгәс, үҙенең унда нисек көрәшкәнен һорап күп тапҡырҙар мөрәжәғәт иткәнем булды. Ләкин атайым гел ниндәй ҙә булһа сәбәп табып, миңә бер нимә лә һөйләргә теләмәне. “Һиңә был турала белергә бик иртә әле,” – ти торғайны. Һәм бына бер көндө атайым ҡаршыһына ултырҙым да, мин һинең тураһында, һинең иптәштәрең тураһында инша яҙырға теләйем, тинем. Атайым бик теләмәҫ кенә булһа ла һөйләргә булды.

   Шул ваҡытта булған ваҡиғаларҙы яҡшыраҡ күҙ аллар өсөн, интернет селтәрҙәренә лә мөрәжәғәт иттем. Һәм шулай итеп ул һуғыштың нимәнән башланып китеүе, ҡайһы ҡала, ауылдарҙа ҡораллы бәйләнештәр булыуын  үҙем өсөн асыҡланым.

   Миңә бик күп нәрсә асылды, күп нәрсәгә икенсе төрлөрәк ҡарай башланым.
   Бына ни өсөн ваҡыты-ваҡыты менән атайым бер нөҡтәгә ҡарап уйға ҡала икән... Бына ни өсөн һуғыш киноларын ҡарағанда үтә етдиләнеп китә икән... Бына ни өсөн атҡан ҡояшҡа, яуған ямғырға, еҫкән елгә һабый балаларса ҡыуана икән... Ун һигеҙ генә йәшлек егет көйөнә кеше үлемен, иптәштәренең үлемен дә күрергә тура килгән шул атайыма.

    Минең атай ябай ауыл  ғаиләһендә  1982 йылдың беренсе октябрендә тыуған. Бөтә ауыл малайҙары шикелле хәрәкәтсән, әүҙем, күнелле бала булып үҫкән. Ауыл эштәрен теләп, күңелен биреп башҡарған. Бала саҡтан армияла хеҙмәт итергә хыялланған. «Был тормош мәктәбен һәр бер үҙен хөрмәт иткән малай ҙа үтергә тейеш!» - шулай ти минең атай. Бының өсөн ул яҡшы уҡырға тырыша  һәм спорт менән шөғөлләнә. Һәм Борай районының Сәйет Көрйә мәктәбен бик уңышлы тамамлап сыға.
    2000 йылдың көҙөндә Рәсәй армияһы сафтарына алына. Һигеҙ ай махсус уҡыуҙа үтә. Атай йәш һалдат курстарын  уңышлы үтә һәм һалдаттар антын ҡабул итә. Тиҙҙән ул, башҡа бик күп һалдаттар менән бергә, ирекле рәүештә тәртип урынлаштырыу ниәте менән Чечен командировкаһына  китә. 
   2001 йылдың алтынсы авгусында, БТР водителе вазифаһында Рәсәй Федерацияһының  Төньяҡ – Кавказ төбәгенә выҡытлы хеҙмәт үтәргә килеп төшә. Чечен республикаһына уларҙы хәрби эшелондарҙа оҙаталар. Чечен республикаһына бер туҡталышһыҙ ҙа килеп еткәндәрен иҫләй. Чечня уларға бик ҡырыҫ, бик ҡурҡыныс, емерек яҡ булып күренә.  «Әлбиттә, беҙ был хаҡта ҡысҡырып әйтеүҙән тыйыла инек, әммә һәр беребеҙҙең күҙендә хәтәр кисерештәр уҡылып тора  ине,» - тип иҫкә ала ул. 
   Хеҙмәт бик ауырға тура килә. Үҙе тураһында бик һөйләргә яратмаған атайым уны был хеҙмәт йылдары бик күп нимәгә өйрәтеүе хаҡында ғына әйтеп ҡуя: егәрлелеккә, үҙ  һүҙеңде  тота белергә, күп һөйләнмәҫкә,төрлө хәлдәргә әҙер була белергә. Үҙенең  дуҫтары һәм хеҙмәттәштәрен тик яҡшы һүҙҙәр менән  иҫкә ала. «Дуҫлыҡ, бер береңә булышыу патрондарға ҡарағанда ла нығраҡ кәрәк унда,»  - ти ул. Яҡташ хеҙмәттәштәре менән атайым әле лә дуҫ булып, аралашып йәшәй.
   2001 йылдың 16 марты көнө атайымдың бөтә ғомере буйына иҫтән сыҡмаҫлыҡ көн булып күңеленә уйылып һеңеп ҡалған.
    - Был көндө беҙҙең ваҡытлыса урынлашып пост тотҡан еребеҙгә күрһәтмә килеп төшә. Унда күрше ауылында боевиктар группировкаһы  шәйләнгәне тураһында һүҙ бара.Беҙҙең алға шул күрһәтмәне тикшерергә тигән бурыс ҡуйыла.Һауа торошо кискен рәүештә боҙолоп китеп, шул ауылға тиклем бер тәүлеккә яҡын самаһы  барҙыҡ. Барып еттек кенә дигәндә беҙҙең алдыбыҙҙан барған машина фугас минаһына эләгеп шартлағанын бер ҡасан да онота алмаясаҡмын. Шофер егет үҙебеҙҙең ҡулдарыбыҙҙа тиерлек йән бирҙе. Командир һәләк булды. Боевиктар менән беҙҙең арала һуғыш ҡабынып китте. Ике сәғәт самаһы һуғыштыҡ. Беҙ еңдек. Ләкин ике дуҫ егетебеҙҙе мәңгелеккә юғалттыҡ. Ә бит кисә генә бергәләшеп, шаярып-көлөп, тыуған яҡ тураһында һөйләшеп ултырған инек. 
   - Һеҙгә, балаҡайым, һуғыштың нимә икәнен күрергә бер ҡасан да яҙмаһын, - тип өҫтәп ҡуйҙы атайым.

   Ә бит уның һүҙҙәре шул тиклем дөрөҫ!

    Атай һүҙен тамамланы ла, нисектер, уның йөҙө яҡтырып киткән һымаҡ булды. Әйтерһең, иңдәренән әллә ниндәй ауыр йөк төшөп китте мени... Ә минең күңелемде  һөйөү һәм ғорурлыҡ тойғоһо сорнап алды, сөнки минең атайым минең өсөн  – ысын герой. 
   Атайымдың дөйөм алғанда Чечнялағы командировка выҡыты бер йыл да биш ай тәшкил иткән.Шушы ваҡыт  эсендә уларҙың часте бер нисә ҡалаға күсерелгән. Атайыма Грозный, Сызрань, Прохладный, Нальчик, Моздок  һәм башҡа ҡалаларҙа хеҙмәт итергә тура килгән..

   Минең атайымда хәрби хәрәкәттәр ветераны танытмаһы бар. Хеҙмәте дәүерендә  «Участник боевых действий»,«За отличие в службе» танытмалары менән бүләкләнгән..
   Патриотизм, тыуған илде һөйөү, уға тоғро булыу, уны дошмандан һаҡлау ынтылышы – иң бөйөк һәм кәрәкле хистәр, беҙҙең изге бурысыбыҙ. Һуғыш һәм ҡораллы конфликттарҙа ҡатнашып илебеҙҙе яҡлау– хәрби бурыс, һәм минең атайым шул бурысын тулыһынса үтәгән. 

   Әфған, Чечен  һуғыштарынан ҡайтҡан Рәсәй һалдаттары үҙҙәре менән тыуған илгә булған һөйөүҙе  яңыртып алып ҡайтты. Беҙгә, йәш быуынға, илһөйәрлек, батырлыҡ, хәрби һәм кешелек бурысы тигән төшөнсәләрҙе кире ҡайтарҙы. Йәш һалдаттар, кисәге мәктәп уҡыусылары, ысын патриот булып, батырлыҡ ҡылырға әҙер, иптәштәре өсөн йән бирергә лә әҙер икәнен иҫбатланы. Хәҙер инде  кисәге «чеченецтарҙың» балалары үҫә, әммә улар бер ҡасан да был һуғышты иҫтәренән сығара алмаҫтар...
   Атай өйөнә 2002 йылдың 29 сентябрендә әйләнеп ҡайта. Һәм шул ваҡыттан алып үҙебеҙҙең районда автобус водителе булып эшләй. Намыҫлы хеҙмәте өсөн райондың күп маҡтаулы грамоталарына һәм бүләктәренә лайыҡ булған.
   Минең атайым бик тыйнаҡ һәм яҡшы кеше. Үҙенең ғаиләһе:әсәйем, мин һәм минең ҡустым өсөн оло терәк, иң ҡайғыртусан атай..  

   Был һуғыштың, минең атайым ҡатнашҡан һуғыштың, әлеге тарихы яҙылып бөтмәгән... Ләкин уның тере хәтере бар.Әйе, әйе, нәҡ тере, сөнки Төньяҡ Кавказдағы  контртеррористик операцияһында ҡатнашҡан кешеләр иҫән. Тере, сөнки уларҙың һәләк булған иптәштәре тураһындағы иҫтәлектәре әле бөгөн дә уларҙың йөрәгендә  һаҡлана. Һәм  беҙ был хаҡта иҫләгәндә генә, беҙ был турала һөйләгәндә генә, был хәтер һүнмәйәсәк, үлмәйәсәк. Сөнки «үткәндәрҙән башҡа киләсәк  тә юҡ».
